                            Карадуганда Җәлил көннәре
     Муса Җәлилнең туган көне чорында елның елында Карадуган авылында берсеннән-берсе күркәм чаралар үткәрелде. Ә быелгысы республикакүләм масштаб алды. Чөнки олуг шагыйребез тууына 105 ел булды. Әйе, әлеге еллар агымында шагыйребез исән чакта да, һәлак булгач та аның исемен каралтыргы теләүчеләр аз булмады, шулай да татарның чын уллары һәм кызлары өчен Муса Җәлил һәрчак үрнәк каһарман булып калды. 

     Муса Җәлил исемендәге I республикакүләм фәнни-гамәли конференция үткәрергә җыенган Карадуган мәктәбе колективы һәм музей хезмәткәрләренең ниятен ТР Мәгариф һәм министрлыгында хуплыйлар. Шуннан соң әлеге чара турында республика мәктәпләренә хәбәр ителә. Әлеге конференциядә көчләрен сынап карау максатыннан, 150 укучы үз эшләрен юллый. Аларны югары категорияле укытучылар карап чыкканнан соң 50 дән артык эш II турга үтә. Ә җиңүчеләр исеме бары соңгы минутларда гына билгеле булды. 
     Конференция үткәрелгән көнне Карадуган авылына республикабызның 22 районыннан укучылар һәм укытучылар җыелды. Барлыгы 120 дән артык кеше. Жюри составын тулыландырырга КФУ профессоры Фоат Галимуллин, ТДГПУның татар филологиясе факультеты деканы Рамил Мирзаһитов, филология фәннәре кандидаты, доцент Ләйлә Минһаҗева һәм Венера Зариповалар чакырулы иде. Чарада, әлбәттә, мәшһүр язучылар, шагыйрьләр дә катнашты: Татарстан язучылар берлеге җитәкчесе урынбасыры Вакыйф Нуриев, райондашыбыз Гарифҗан Мөхәммәтшин. 
     Кышның бик салкын булуы ерак районнардан килүчеләргә бер дә киртә булмаган. Бөгелмә, Баулы, Лениногорск һәм башка күп кенә җирлекләрдән бирле Карадуган авылына килүче укучыларны һәм аларның җитәкчеләрен мәктәп коллективы сый-нигъмәт тулы өстәлләр белән каршы алды. Мәктәп диварларында берничә секция конкурска җибәрелгән эшләрне карау, доклад ясаучыларның осталыгын тикшерү белән мәшгуль иде. Эшләре төгәлләнгән укучылар һәм башка шәхесләр “Себер тракты” музеена сәяхәт кылды. Чараның төгәлләнү өлешен Карадуган мәдәният йортында үткәрделәр. Мәктәп укучылары әзерләгән музыкаль номерлардан соң сүз каладан килгән танылган шәхесләр һәм мәшһүр райондашларыбызга бирелде. “Мин әлеге чараны үз халкыбызның олылыгын яңарту акты кебек кабул итәм. Патриотизм, илне ярату төшенчәләре үзенең кыйммәтен оныта бара, тик Муса Җәлил иҗатын һәм тормышын ярату, хөрмәт итү ничәмә-ничә район укучыларын безгә җыйды. Афәрин! Халкыбызның олпат затлары турында булган хисләрне сакларга ярдәм итүче музейларның булуы да бик куанычлы күренеш әлбәттә”, дип конференция эшчәнлегенә бәя бирде Гарифҗан Садыйкович. “Балтач энциклопедиясе”н төзүче олуг хөрмәткә лаек шәхес – Гарифҗан абый үз хезмәт җимешен Фоат Галимуллинга бүләк итте. Әлеге китапны кулларына алган язучы сүзен шигырьдән башлап җибәрде.
      “Сез булсагыз мин дә онтылмамын,

       Яшәсәгез мин дә яшәрмен”, дигән шигырен Муса Җәлил зур батырлыклар эшләгәннән соң туган җиренә кайта алмаячагын тәгаен белгәч яза. Аның бөтен теләге дөреслекнең туган якка кайтып җитүе була. Шагыйрьнең батырлыгы бүген дә рухландыра. Лениногорск, Бөгелмәдән бирле Карадуган җирлегенә укучыларны бөек шагыйребезгә булган якты хатирә алып килде. Эшләрегез, докладларыгыз аша сез аның батырлыгын тагын бер кат күрсәтеп бирә алдыгыз. Әлеге конференция Муса Җәлилнең бөек шәхес булуын буыннан-буынга илтүче якты бер мисал булып тора. 

     “Дошман алдында елмаеп, 

       Коръән алдында үксеп”, дип тәмамлый И.Юзеев үзенең М.Җәлилгә багышланган бер шигырен. Бу ике җөмлә аша бөек шагыйрьнең һәлак булган минутларында да ватанының җиңелмәс улы булып калуы ачык чагылыш тапкан. 

      Чыгышлар тәмамланганнан соң Бакый Шәймуллович җиңүчеләргә һәм катнашучыларга Мәгариф һәм фән министрлыгының дипломын, сертификатын һәм үзенең китапларын бүләк итте. 
      Язмамны Вакыйф Нуриев әйткән сүзләр белән төгәллисем килә: “Батырлар рухы яшәсен, алар рухына тугрылыклы булыйк!”. 

                                                               (“Хезмәт” газетасы, 16 март, 2011 ел)
